
Jaurlaritzak eskola publikoa ito egin behar duela esan dute 

Hego Euskal Herriko hezkuntza eragileek irakaskuntza publikoa defenditu dute, eta Nafarroako Gobernuari eta Eusko Jaurlaritzari aurrekontuak handitzeko eta babes handiagoa eskatu diete.

 
ASIER ITURRIAGAETXEBARRIA - BILBO Eusko Jaurlaritzako Hezkuntza Sailak irakaskuntza publikoa «itotzera» daramala eta benetako arazoetan politika egokirik ez duela garatu agertu zuten atzo Irakaskuntza Publikoko Mahaian dauden elkarteetako LABek ez du dokumentua sinatu, Mahaiko kidea den arren ordezkariek: Euskal Herriko Gurasoen Elkartea (EHIGE), Sortzen Ikasbatuaz, CCOO, ELA, EILAS, UGT, Sarean, BIHE eta Haur Eskolen Koordinadora. Europako Irakaskuntzaren Astea egiten ari da asteon, eta horren harira, irakaskuntza publikoaren defentsa eta Jaurlaritzako Hezkuntza Sailak azken 4 urteotan egindako lanaren balorazioa egin zuten. «Balorazio ezkorra da. Politika propioa behar da, irakaskuntza publikoa bere lekuan jartzeko. Hezkuntza publikoa indartu behar da, baliabideak emanez», esan zuen Ana Eizagirre EHIGEko kideak. 

Besteak beste, planifikazio eza, Hezkuntzako aurrekontutik gero eta diru gutxiago eskaintzea, ikastetxeetako zuzendaritzak ez babestea, guraso elkarteak indartzeko interes eza eta irakasleen prestakuntzan hutsuneak egotea egotzi zioten Mahaiko ordezkariek Jaurlaritzari. Eizagirrek gogoratu zuenez, Jaurlaritzak orain 10 urte egin zuen azken eskola mapa, eta Derrigorrezko Bigarren Hezkuntzarako (DBH) bakarrik. Hala, planifikazio ez horrek «arazo larriak» eragin dizkio irakaskuntza publikoari, zenbait tokitan leku faltan daude. 0-3 zikloa planifikazio eza horren eredu gisa jarri zuen. «0-3 zikloaren ezarpena bideratu den moduan eskola publikoari kalte izugarria egin zaio. Hezkuntza publikoa indartu beharrean joera pribatizatzaileak indartu dira; inolako kontrolik gabe, gainera». Izan ere, 0-3 zikloko leku gehienak herri txikietan sortu direla eta hiri handietako premiak ez direla bete salatu zuen. Ondorioz, 0-3 zikloan %3 galdu du eskola publikoak. 

Eskola Publikoaren irudia indartzeko ahaleginik ez dela egin egotzi zion Mahaiak Hezkuntza Sailari, eta, horrezaz gainera, irakaskuntza publikoa garatzeko Jaurlaritzak berak jarritako bost lan ildoak ere ez dituela bete azpimarratu zuen. «Etorkinen integraziorako, hizkuntzen trataera bateraturako eta teknologia berriak garatzeko ez da neurri egoki eta eraginkorrik hartu. Ildo horiek jorratzeko ezinbestekoa den ikastetxeen autonomia garatzeko ere ez da ahaleginik egin», adierazi zuen Eizagirrek. 

Aurrekontua handitzeko eskatu dute Hezkuntza zerbitzuek (jantokiak, garraioak, eskolaz kanpoko ekintzak...) sistematik kanpo jarraitzen dutela gogoratu zuten Mahaiko ordezkariek, eta, alde horretatik, azken 4 urtean hobekuntzarik ez dela egon gogoratu zuten. «Gure proposamenak ez dituzte entzun. Zerbitzuak esku pribatuetan uzteko joera dago, eta, ondorioz, azpikontratazioak daude, guraso elkarteek zerbitzuak kudeatu behar izaten dituzte...». Izan ere, hezkuntza publikoko eragileek proposatutakoa Hezkuntza Sailak ez duela inoiz aintzat hartu nabarmendu zuten. «Sindikatuekin sinatutakoa ere ez da bete», salatu zuten. Hala, hurrengo legealdiko Hezkuntza Saileko ordezkariei elkarlanean jardun eta irakaskuntza publikoari baliabideak eskaintzeko eskatu zioten. «Eskola Publikoa, gizartearen eskola dela eta ekitatea ziurtatzen duen bakarra dela onartu behar du». 

Nafarroako Hezkuntzako Irakaskuntza Batzordeak AFAPNA, ANPE, CCOO, CSIF, ELA, EILAS eta UGT ere kritika gogorrak egin zizkion Nafarroako Gobernuari joan den astean. Oro har, Hego Euskal Herriko ordezkariak bat etorri ziren eskola publikoaren egoeran eta administrazioei egindako kritiketan. Izan ere, hezkuntzarako aurrekontua murrizteko asmoa daukala agertu zuen Luis Campoy Hezkuntza kontseilariak. Besteak beste, instalazioak egoera txarrean daudela eta ikastetxe publikoek baliabide nahikoak ez dituztela salatu zuten Irakaskuntza Batzordekoek. Hori erakusteko, ikastetxe publikoen egoerari buruzko txostena prestatu zuten. «Benetako datuak mahai gainean jarri behar dira, aurrekontuak datu horietan oinarrituta egiteko», agertu zuten. Bestalde, 2005-2006 ikasturterako aurrematrikulazio kanpainak agerian utzi du ikasle guztiek nahi duten ikastetxean eta ereduan ikasteko aukerarik ez dutela, Batzordearen hitzetan. «Nafarroako Gobernuari aurrekontuetan ahalegin handia egitea eskatzen diogu,hezkuntza sistema publikoak behar duen planifikazioa bermatzeko». 

Berriak Jaurlaritzara jo du haren iritzia biltzeko asmoz, baina Hezkuntza sailak ez du adierazpenik egin nahi izan. Campoyk, aldiz, Irakaskuntza Batzordearen salaketei erantzun die. Bere ustez, «gabeziak» daude, baina ez salatutakoak beste. Aurrekontua txikitu dela onartu du, baina dagoenarekin «kalitatearen ikuspegitik oso emaitza onak» lortu dituztela azpimarratu du. 

Azterketa ikastetxe publikoei 


Nafarroako Hezkuntza Departamentuko Irakasleen Batzordeak 260 ikastetxe publikotan galdeketa egin du, beren gabeziak zeintzuk diren jakiteko. Arabako, Bizkaiko eta Gipuzkoako Irakaskuntza Publikoko Mahaia orain ari da bere azterketa prestatzen. Nafarroako azterketak, oro har, Hego Euskal Herri osorako balio duela agertu dute mahaiko kideek Bilbon. Hauek dira Nafarroan eginiko azterketaren ondorio nagusiak: 

Eraikinak handitzea 
80 ikastetxe baino gehiago dira aspaldian hasiak behar ziren berrikuntza edo handitze obren zain daudenak. Asko dira zaharkituak, txikiak eta berehalako egokitze beharra daukaten ikastetxe publikoak. Eraikin aurrefabrikatuak ohikoak bihurtu dira. Halaber, begi-bistakoa da ikasgelen saturazioa. Nafarroan, D ereduan bereziki, etengabe handitzen ari den ikasle kopuruari ez zaio behar bezala erantzuten. Horren ondorioz, erabilera berezietarako gelak kendu dituzte. Jantokiak txiki geratu dira, jolastokiak «egoera negargarrian» daude. 

Hutsak azpiegituretan 
Ikastetxe askok 25 urte beteak dituzte, eta askok berrikuntza lanak behar dituzte. Errepikatzen diren arazoak daude: argi desegokia, itoginak, komunak eskolatik kanpo, larrialdietarako irteerarik ez, eskailerak egoera txarrean, berogailu falta... Huts orokorrak eta ezinbesteko birmoldaketa behar duten sei ikastetxe daude. 

Hornikuntza eta aurrekontuak 

Aurrekontuetako diru atalak gutxitu edo kentzearen ondorioz, ikastetxeetako kexak gehitu dira. 30 ikastetxek baino gehiagok ordenagailuak eskatu dituzte, didaktikarako materialen gabezia larria duten lau ikastetxe daude eta bost ikastetxetan eskolako altzarien premia larria dute. Lanbide Heziketan mantentze garestia daukaten mantenurako dirua behar dute, aurrekontua txikitu dietelako. 

Zerbitzu berriak eta langileak 

Jantokia da gehien eskatzen den zerbitzua. Zentro batzuetan ez dago, eta beste batzuetan ikasle guztiei jaten emateko txandak antolatu behar dira, eta horrela ere, ez dira heltzen. Etorkinei arreta berezia emateko irakasleak falta dira. Bestalde, langile asko behin-behineko kontratuekin daude, eta horrek arazoak sortzen dizkie zentroetako zuzendariei. Lanbide Heziketan irakasleak gutxitu dira. Ez dago eskaintza nahikorik Lanbide Heziketa euskaraz egin nahi dutenen eskaera betetzeko. 

Landa eskolak 

Administrazioak gehiago babestu behar lituzke, zenbait kasutan egoera «penagarrian» daudelako. Egoera hauek izaten dira landa eskola batzuetan: sabaia erortzea, ikastetxeko teilatua, bainugela eta lurzorua ez konpontzea, irakasleentzat bainugelarik ez egotea, fotokopiagailu gelan ikasleekin egon beharra, jolastokirik ez izatea... 

Ziurtasun eta higiene neurriak 

Lanbide Heziketako zentroetan instalazio elektrikoko araudia ez da betetzen. Oro har, suteetarako edo larrialdietarako irteera sistemarik ez dago, eta batzuetan, substantzia arriskutsuak gorde behar izaten dituzte. Badaude labezomorroak dituzten zentroak. 

